
I.Оцена на состојбите во областа што треба да се уреди со законот и причини за донесување на законот

Во член 13 од Законот за продажба на земјоделското земјиште во државна сопственост (“Службен весник на Република Македонија” бр.87/13, 106/13,  137/13, 61/15 и 97/15), се пропишува дека  за спроведување на постапката за продажба на земјоделското земјиште во државна сопственост, се основа Комисија за продажба на земјоделско земјиште во државна сопственост.
Членовите на Комисијата ги именува Владата на Република Македонија со примена на начелото за соодветна и правична застапеност на припадниците на заедниците, за период од 4 години, со право на повторно именување. Членовите функцијата ја извршуваат професионално и истата е неспоива со вршење на било каква друга професија, дејност или должност.

За својата работа, претседателот и членовите примаат плата. Платата на претседателот на Комисијата е во висина на две просечни нето плати исплатени во Република Македонија, а на членовите во висина од една и половина просечна нето плата исплатена во Република Македонија.
Заради зголемување на висината на платата на членовите и претседателот на Комисија за продажба на земјоделско земјиште во државна сопственост се предлагаат измени во законот.
II. Цели, начела и основни решенија

Предлогот на законот за изменување на Законот за продажба на земјоделското  земјиште во државна сопственост се заснова на истите цели како и Законот за продажба на земјоделското земјиште во државна сопственост и тоа:

-заштита на земјоделското земјиште и развој на земјоделството,

-рационално користење на земјоделското земјиште како ограничен ресурс,

-олеснување на пазарот на недвижности преку продажба на земјоделското земјиште во државна сопственост.

Целта на предлог законот е доуредување на законските решенија со кои се овозможува зголемување на висината на платата на членовите и претседателот на Комисијата.
Начела врз кои се заснова законот се:

Предлог законот се заснова на истите начела на кој се заснова Законот за продажба на земјоделското земјиште во државна сопственост.

III. Оцена на финансиските последици од Предлогот на Закон врз Буџетот и другите јавни финансиски средства
Предложените законски решенија ќе предизвикаат финансиски импликации врз Буџетот на Република Македонија.

IV. Процена на финансиските средства потребни за спроведување на Законот, начин на нивно обезбедување, податоци за тоа дали спроведувањето на законот повлекува материјални обврски за одделни субјекти

За спроведување на законот потребни се дополнителни финансиски средства кои  треба да се обезбедат во Буџетот на Република Македонија.  
ПРЕДЛОГ НА ЗАКОН ЗА ИЗМЕНУВАЊЕ 
 НА ЗАКОНОТ ЗА ПРОДАЖБА НА ЗЕМЈОДЕЛСКОТО ЗЕМЈИШТЕ ВО ДРЖАВНА СОПСТВЕНОСТ

Член 1

Во Законот за продажба на земјоделското земјиште во државна сопственост (“Службен весник на Република Македонија” бр.87/13, 106/13,  137/13, 61/15 и 97/15), во членот  13 ставот (6) се менува и гласи:

“(6)За својата работа, претседателот и членовите примаат плата. Платата на претседателот на Комисијата е во висина на две и половина просечни нето плати исплатени во Република Македонија, а на членовите во висина од две просечни  нето плати исплатени во Република Македонија.“
Член 2
Овој закон влегува во сила осмиот ден од денот на објавувањето во “Службен весник на Република Македонија“.

ОБРАЗЛОЖЕНИЕ НА ПРЕДЛОГОТ НА ЗАКОНОТ
I.ОБЈАСНУВАЊЕ НА СОДРЖИНАТА НА ОДРЕДБИТЕ ОД ПРЕДЛОГОТ НА ЗАКОНОТ

Со предлог на Законот за изменување на Законот за продажба на земјоделско земјиште во државна сопственост, се предвидува зголемување на износот на платата на членовите на Комисијата и тоа за претседателот на Комисијата во висина на две и половина просечни нето плати исплатени во Република Македонија, додека за членовите во висина од две просечни нето плати исплатена во Република Македонија.
На овој начин се смета дека ќе се овозможи водење на ефикасна постапка и соодветна паричен надомест за работата на Комисијата при спроведување на постапката за продажба на земјоделското земјиште. 
II.МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ

Предложените решенија во Предлог на законот за изменување на Законот за продажба на земјоделското земјиште во државна сопственост, се меѓусебно поврзани со одделни законски решенија од постојниот закон и како целина треба да се постигне поквалитетно регулирање на материјата во делот на продажбата на земјоделското земјиште, рационално и ефикасно применување на законот.

III.ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА

Со предложените измени во законот ќе се овозможи висината на платата на Комисијата да се зголеми и тоа за претседателот наместо сегашната плата во висина на две просечни нето плати исплатени во Република Македонија да изнесува две и половина просечни нето плати исплатени во Република Македонија, додека за членовите наместо сегашната плата во висина на една и половина просечна нето плата исплатена во Република Македонија да изнесува две просечни нето плати исплатени во Република Македонија.
ТЕКСТ НА ОДРЕДБИТЕ ОД ЗАКОНОТ ШТО СЕ МЕНУВААТ
Член 13
(1)За спроведување на постапката за продажба на земјоделското земјиште во државна сопственост, се основа Комисија за продажба на земјоделско земјиште во државна сопственост (во понатамошниот текст: Комисија). Сите административно технички работи за потребите на Комисијата ги обезбедува Министерството за земјоделство, шумарство и водостопанство.



(2) Комисијата е составена од претседател, и шест члена.



(3)Членовите на Комисијата ги именува Владата на Република Македонија со примена на начелото за соодветна и правична застапеност на припадниците на заедниците, за период од 4 години, со право на повторно именување. Членовите функцијата ја извршуваат професионално и истата е неспоива со вршење на било каква друга професија, дејност или должност.



(4)За членови на Комисијата може да се изберат лица кои:

· имаат завршено високо образование, при што 2 члена се дипломирани првници, 2 члена се дипломирани економисти и 3 члена имаат завршено високо образование од областа на земјоделските науки и 

· имаат најмалку пет години работно искуство во струката.



(5)Функцијата на член на Комисијата пред истекот на мандатот може да престане во следните случаи:

· со смрт

· со поднесување на оставка на функцијата

· со одземање на деловната способност

· доколку со правосилна судска одлука е осуден на безусловна казна затвор во траење од 6 месеци

· со разрешување од страна на Владата на Република Македонија.



(6)За својата работа, претседателот и членовите примаат плата. Платата на претседателот на Комисијата е во висина на две просечни нето плати исплатени во Република Македонија, а на членовите во висина од една и половина просечна нето плата исплатена во Република Македонија.
